
“KREATIV IQTISODIYOT” HAMDA “TURIZM” 
TUSHUNCHALARINING ILMIY-NAZARIY 
ASOSLARI

Abdurasulov Shovqiddin Erkin o‘g‘li 
“Ipak Yo‘li” turizm va madaniy meros xalqaro universiteti tadqiqotchisi, 
E-mail: shovqiddinabdurasulov0@gmail.com, 
ORCID: 0009-0002-1376-6542

Annotatsiya. Ushbu maqolada “kreativ iqtisodiyot” va “turizm” tushunchalari zamonaviy ilmiy-nazariy yondashuvlar 
asosida tahlil qilinib, jahon iqtisodiy rivojlanish tendensiyalari, innovatsion g‘oyalar hamda madaniy resurslardan samarali 
foydalanish orqali shakllanayotgan kreativ iqtisodiyotning mazmun-mohiyati ochib beriladi. Shuningdek, turizm sohasining 
iqtisodiy, ijtimoiy va madaniy funksiyalari, uning kreativ iqtisodiyot bilan o‘zaro integratsiyalashuv mexanizmlari ilmiy 
asosda tadqiq etiladi. Tadqiqot natijalari kreativ iqtisodiyot va turizmning o‘zaro uyg‘unlashuvi raqobatbardosh iqtisodiy 
modelni shakllantirishda muhim omil ekanini ko‘rsatadi.

Kalit soʻzlar: kreativ iqtisodiyot, innovatsiya, raqamli texnologiyalar, intellektual resurslar, tizimli yondashuv, iqtisodiy 
yondashuv, iqtisodiy tizim. 
Abstract. This article analyzes the concepts of “creative economy” and “tourism” through modern scientific and theoretical 
approaches. It highlights global economic development trends, the essence of the creative economy shaped by the 
effective use of innovative ideas and cultural resources, and examines the economic, social and cultural functions of the 
tourism sector. The study also explores the mechanisms of interaction and integration between tourism and the creative 
economy. The findings demonstrate that the synergy of these sectors contributes significantly to building a competitive 
and sustainable economic model.

Key words: creative economy, innovation, digital technologies, intellectual resources, systemic approach, economic 
approach, economic system.
Аннотация. В статье анализируются понятия «креативная экономика» и «туризм» на основе современных научно-
теоретических подходов. Раскрываются тенденции мирового экономического развития, сущность креативной 
экономики, формирующейся благодаря эффективному использованию инновационных идей и культурных 
ресурсов. Кроме того, исследуются экономические, социальные и культурные функции сферы туризма, а также 
механизмы её интеграции с креативной экономикой. Результаты исследования показывают, что взаимосвязь этих 
двух сфер способствует формированию конкурентоспособной и устойчивой экономической модели.

Ключевые слова: креативная экономика, инновации, цифровые технологии, интеллектуальные ресурсы, 
системный подход, экономический подход, экономическая система.

K I R I S H
So‘nggi yillarda jahon iqtisodiyotida kreativ iqtisodiyotga bo‘lgan e’tibor sezilarli darajada ortib bormoqda. 

Ushbu konsepsiya nafaqat iqtisodiy o‘sishning yangi drayveri sifatida, balki madaniy va ijtimoiy taraqqiyotning 
muhim omili sifatida ham keng e’tirof etilmoqda. Ayniqsa, turizm sohasida kreativ yondashuvlarning qo‘llanishi 
turizm mahsulotlarini diversifikatsiya qilish hamda xizmatlar sifatini oshirishda katta ahamiyat kasb etmoqda.

Zamonaviy global iqtisodiy jarayonlar sharoitida innovatsion yondashuvlar, intellektual salohiyat va madaniy 
kapitalga asoslangan iqtisodiy faoliyat turlari tobora ustuvor yo‘nalish sifatida shakllanmoqda. Shular qatorida 
kreativ iqtisodiyot so‘nggi yillarda iqtisodiy o‘sishning yangi harakatlantiruvchi kuchi sifatida e’tirof etilib, ko‘plab 
davlatlar milliy strategiyalarida ustuvor ahamiyat kasb etmoqda. Kreativ g‘oyalar, zamonaviy texnologiyalar, 
san’at va madaniy merosdan samarali foydalanish iqtisodiy tizimlarning raqobatbardoshligini oshirishga sezilarli 
hissa qo‘shmoqda.

Turizm sohasi ham dunyo iqtisodiyotida yuqori sur’atlar bilan rivojlanayotgan strategik tarmoqlardan 
biri hisoblanadi. Turizmning iqtisodiy, ijtimoiy va madaniy samaralari mamlakatlarning xalqaro maydondagi 

nufuziga, investitsiya oqimlarining ortishiga hamda hududiy rivojlanish jarayonlariga ijobiy ta’sir ko‘rsatmoqda. 
Ayniqsa, madaniy meros, ijodiy faoliyat va innovatsion xizmatlarga asoslangan kreativ turizm yo‘nalishining 
shakllanishi kreativ iqtisodiyot va turizm o‘rtasidagi uzviy bog‘liqlikni yanada mustahkamlamoqda.

Mazkur maqolada “kreativ iqtisodiyot” va “turizm” tushunchalarining ilmiy-nazariy asoslari tahlil qilinib, 
ularning o‘zaro integratsiyalashuv jarayonlari, iqtisodiy rivojlanishdagi o‘rni hamda zamonaviy metodologik 
yondashuvlari ko‘rib chiqiladi. Tadqiqot natijalari ushbu ikki sohaning ustuvor jihatlari va ular taqdim etayotgan 
strategik imkoniyatlarni yanada chuqurroq yoritishga xizmat qiladi.

M A V Z U G A  O I D  A D A B I Y O T L A R  S H A R H I
Kreativ iqtisodiyot va turizmning o‘zaro integratsiyasiga doir ilmiy izlanishlar so‘nggi yillarda sezilarli 

kengayib, ushbu yo‘nalish global iqtisodiy rivojlanishning muhim strategik omillaridan biri sifatida e’tirof 
etilmoqda. J. Howkins (2001-yil) kreativ iqtisodiyotning nazariy asoslarini ishlab chiqib, uni “g‘oyalardan qiymat 
yaratishga qaratilgan tizim” sifatida talqin qilgan. R. Florida (2002-yil) esa “kreativ sinf” konsepsiyasini ilgari 
surib, ijodkor inson kapitalining hududiy iqtisodiy o‘sishga ta’sirini ilmiy asosda yoritgan. UNCTAD (2008–2010-
yillar) va UNESCO hisobotlarida kreativ iqtisodiyot madaniy meros, innovatsiya va raqamli texnologiyalar bilan 
uzviy bog‘langan ko‘p komponentli iqtisodiy tizim sifatida baholanadi.

Turizm sohasi bo‘yicha ilmiy manbalarda V. I. Azarning turizmni yirik iqtisodiy tizim sifatida izohlashi, 
shuningdek N. I. Kabushkinning turizmni ijtimoiy-madaniy munosabatlar majmuasi sifatida talqin qilishi keng 
qo‘llanadi. O‘zbekistonda esa I. S. Tuxliyev, B. X. Turaev, B. Sh. Safarov va M. T. Alimova tadqiqotlarida 
turizmning iqtisodiy mexanizmlari, hududiy rivojlanishdagi o‘rni hamda kreativ komponentlarning amaliy 
ahamiyati chuqur tahlil qilingan. Ushbu ilmiy yondashuvlar kreativ iqtisodiyot va turizm o‘rtasidagi integratsion 
imkoniyatlarni kompleks baholash uchun mustahkam metodologik asos yaratadi.

T A D Q I Q O T  M E T O D O L O G I YA S I
Ushbu tadqiqotda turizm faoliyatini diversifikatsiya qilishga oid nazariy bilimlarning shakllanish xususiyatlari 

mahalliy aholining ishtirokini ta’minlash nuqtai nazaridan kompleks yondashuv asosida o‘rganildi. Metodologik 
asos sifatida iqtisodiy-ijtimoiy tahlil, geografik tahlil, tizimli tahlil va qiyosiy tahlil usullaridan foydalanildi.

Tadqiqot jarayonida kreativ iqtisodiyot va turizm o‘rtasidagi o‘zaro ta’sirni baholash maqsadida kontent-
tahlil hamda konseptual tahlil yondashuvlari qo‘llandi. Xalqaro manbalar, qonunchilik hujjatlari va nazariy 
modellarning qiyosiy tahlili orqali kreativ sektorning turizm infratuzilmasiga ta’siri aniqlanib, asosiy omillar tizimli 
guruhlarga ajratildi. Shuningdek, kreativ turizmning shakllanish jarayoni, hududiy klasterlar modeli va uning 
mahalliy iqtisodiyotga ko‘rsatadigan multiplikativ ta’sirini baholashda induktiv-uslubiy yondashuvdan samarali 
foydalanildi.

Mazkur metodologik yondashuv mavzuning ilmiy-nazariy asoslarini chuqur yoritish, kreativ iqtisodiyot va 
turizm integratsiyasining mexanizmlarini aniq baholash hamda tadqiqot natijalarining ilmiy asoslanganligini 
ta’minlash imkonini berdi.

T A H L I L  V A  N A T I J A L A R
“Kreativ iqtisodiyot” atamasi ilk bor 2000-yili Jon Xokins tomonidan ilmiy muomalaga kiritilgan. Muallif 

konsepsiyasiga ko‘ra, kreativ iqtisodiyot avvalo muvaffaqiyatli rivojlanayotgan kreativ biznes faoliyatida o‘z 
aksini topadi. Xokinsning ta’kidlashicha, kreativ iqtisodiyotning o‘ziga xos jihati iqtisodiy tizimning rivojlanishi 
va takomillashuviga ijodiy yondashuv bilan chambarchas bog‘langan maxsus ijtimoiy–iqtisodiy munosabatlar 
tizimida namoyon bo‘ladi. Ushbu yondashuv, o‘z navbatida, postindustrial iqtisodiyot sharoitida ijodiy va 
intellektual resurslardan samarali foydalanishga asoslangan yangi kreativ sektorning shakllanishi va barqaror 
rivojlanishiga zamin yaratadi.

Kreativ iqtisodiyot tushunchasi keng ommalashuvi 2001-yilda Buyuk Britaniyada e’lon qilingan Creative 
Industries Mapping Document orqali yuzaga kelgan. Mazkur hujjatda kreativ sohalar axborot, ijodkorlik va 
madaniyatga asoslangan iqtisodiy faoliyat turlari sifatida talqin etilib, ushbu jarayonlarda ishlab chiqarishning 
intellektual mulkka tayanganligi alohida ta’kidlanadi.

J.Xokins1 (2001-yil) o‘zining “The Creative Economy: How People Make Money from Ideas” kitobida kreativ 
iqtisodiyotni “ideyalar asosida daromad keltiradigan faoliyatlar” deb ta’riflaydi.

J.Xoukinsning fikricha, ijod insonlarni ajratadigan omil hisoblanadi, biroq bu ajralish ijodiy qobiliyatning 
o‘zi emas, balki uni bozorda tijoratbop mahsulot ko‘rinishida namoyon etish salohiyati bilan bog‘liq. U kreativ 
sohalarni 15 yo‘nalish bo‘yicha tasniflab, ularni umumiy tizimga keltirgan. Bu klassifikatsiya hozirgi kunda turli 

1	 Howkins, J. (2001). The Creative Economy: How People Make Money from Ideas. Penguin.

mamlakatlarda, jumladan rivojlanayotgan va rivojlangan davlatlarda, iqtisodiy va ijtimoiy qiymatlarni aniqlashda 
e’tirof etilgan universal mezonlardan biri sifatida faol qo‘llanilmoqda.

Richard Florida2 (2002-yil) “The Rise of the Creative Class” asarida “kreativ sinf”ni iqtisodiy o‘sishning 
asosiy omili sifatida ta’riflaydi. Richard Florida 2002-yilda chop etilgan mashhur “The Rise of the Creative 
Class” asarida kreativ sinfni 21-asr iqtisodiy o‘sishining asosiy harakatlantiruvchi kuchi sifatida ko‘radi. 
Uning tadqiqotlarida ijodiy shaxslar uchun qulay muhit — ya’ni erkinlik, madaniy xilma-xillik, tahammullilik va 
innovatsiyani qo‘llab-quvvatlash — iqtisodiy rivojlanish uchun zaruriy sharoit sifatida belgilanadi. Shuningdek, 
uning fikricha, kreativ sinf to‘plangan shahar va hududlar tezroq rivojlanadi.

UNCTAD3 va UNESCO hisobotlarida (2008-2010-yillar) kreativ iqtisodiyot madaniy, iqtisodiy va ijtimoiy 
jarayonlarning o‘zaro bog‘liqligini namoyon etadigan tizim sifatida ko‘rsatiladi. UNCTAD va UNESCO hisobotlari 
tahlili shuni ko‘rsatadiki, kreativ iqtisodiyot nafaqat iqtisodiy o‘sish manbai, balki madaniy, ijtimoiy va iqtisodiy 
jarayonlarni birlashtiruvchi murakkab tizim sifatida shakllangan. Ushbu yondashuv kreativ iqtisodiyotni uchta 
o‘zaro bog‘liq tarkibiy element asosida baholash imkonini beradi:

1.	 Madaniy jihatdan, kreativ iqtisodiyot milliy an’analar, san’at, hunarmandchilik va madaniy merosni 
saqlash va ommalashtirishga xizmat qiladi.

2.	 Iqtisodiy jihatdan, intellektual mehnat, innovatsiya va raqamli texnologiyalar orqali yangi qiymat va 
eksportbop mahsulotlar yaratiladi.

3.	 Ijtimoiy jihatdan, kreativ iqtisodiyot yangi ish o‘rinlari yaratish, ta’lim va kasbiy malaka o‘sishiga yordam 
berish, ijtimoiy tenglik va inklyuziv rivojlanishni ta’minlashda muhim o‘rin tutadi.

Bunga ko‘ra, kreativ iqtisodiyot bu — o‘zgaruvchan, innovatsion va barqaror rivojlanishga asoslangan 
tizimli yondashuv bo‘lib, u jamiyatning turli sohalari o‘rtasidagi bog‘liqlikni mustahkamlaydi va postindustrial 
jamiyat sharoitida global raqobatbardoshlikni oshiradi.

S.K.Novikova “Креативная економика как драйвер роста: мировой и российский опыт” nomli 
maqolasida “kreativ iqtisodiyot — bu postindustrial mamlakatlarning ijtimoiy-iqtisodiy rivojlanishining hozirgi 
kundagi eng ilg‘or shakli bo‘lib, u mehnat va kapital kabi asosiy ishlab chiqarish omillarining intellektual tarkibiy 
qismi ustuvorligiga asoslanadi”4 degan fikrlarni ilgari suradi. Muallif kreativ iqtisodiyotni zamonaviy ijtimoiy-
iqtisodiy rivojlanishning ilg‘or modeli sifatida baholaydi. Bu yondashuvda, intellektual mehnat va bilimlar – 
iqtisodiy o‘sishning asosiy manbai sifatida belgilangan, ishlab chiqarishning an’anaviy omillari (mehnat va 
kapital) – kreativ tarkib bilan boyitilishi ta’kidlangan, kreativ va innovatsion sohalardagi ixtisoslashuv – yangi ish 
o‘rinlari va iqtisodiy dinamikani ta’minlovchi asos sifatida ko‘rilgan, global aloqa va internet muhiti – ideyalar va 
bilimlar ayirboshlash bozori sifatida ko‘rsatilgan hamda inson kapitaliga investitsiya – barqaror kreativ iqtisodiyot 
uchun zarur infratuzilma va kadr salohiyatining asosi deb baholangan.

Muallif fikrida kreativ iqtisodiyot – bu intellektual resurslarga asoslangan iqtisodiy rivojlanish, innovatsiya 
va ijodiy faoliyatni iqtisodiy qadrga aylantirish jarayoni hamda zamonaviy jamiyatning global, raqamlashgan va 
bilimga asoslangan modeli sifatida e’tirof etadi.

A.Stepanov o‘z tadqiqotlarida “iqtisodiyotdagi kreativ еchimlar — bu ijodiy, noan’anaviy va ko‘pincha nusxa 
olib bo‘lmaydigan yondashuvlar asosida boshqaruv qarorlarini qabul qilish natijasidir. Iqtisodiyotdagi kreativ 
еchimlar, avvalo, ijtimoiy-iqtisodiy muammolarni hal qilishda yuqori samaradorlik va ijtimoiy-iqtisodiy faoliyatning 
yuqori natijadorligida namoyon bo‘ladi”5 degan tushunchalarni keltiradi. Stepanov Aleksandr Annayarovich va 
Savina Margarita Vitalevna — “Kreativ iqtisodiyot” tushunchasi va uning rivojlanish xususiyatlari bo‘yicha olib 
borgan tadqiqotlari asosida quyidagi asosiy fikrlarni ilgari surgan:

intellektual va ijodiy resurslarga asoslangan iqtisodiy tizim bo‘lib, jamiyatning yangi ijtimoiy-iqtisodiy 
modellarini shakllantiradi;

ijtimoiy-iqtisodiy munosabatlarning noan’anaviy, innovatsion еchimlar bilan rivojlanishini ta’minlaydi;
kreativ shaxs — bu yangi bilim, ko‘nikma va strategiyalarni mustaqil ravishda yarata oladigan, original, 

standartdan tashqari еchimlarni topa oladigan shaxs;
kreativlik — muammolarni ijodiy hal qilish qobiliyati, standart bo‘lmagan fikr yuritish;
kreativ kadrlar – yuqori darajada bilimli, kreativ fikrlaydigan, mustaqil еchim topa oladigan, samarali qaror 

qabul qilish qobiliyatiga ega bo‘lishi lozim;
kreativ iqtisodiyotdagi tashkilotlar noaniqlik va krizis sharoitida yangi innovatsion boshqaruv metodlarini 

o‘zlashtirishi zarur. Shuningdek, boshqaruv kadrlarida kreativ fikrlash, yuqori kommunikativlik, masala еchish 
qobiliyati bo‘lishi kerak.

2	 Florida, R. (2002). The Rise of the Creative Class. Basic Books.
3	 UNCTAD. (2008, 2010). Creative Economy Reports.
4	 С.К.Новикова. Креативная экономика как драйвер роста: мировой и российский опыт.  Новые технологии, 2019, 2(48)
5	 Степанов Александр Аннаярович и др. Креативная экономика: сущность и проблемы развития. Текст научной статьи по 

специальности «Экономика и бизнес» 2023 г.

O‘zbekiston Respublikasining “Kreativ iqtisodiyot to‘g‘risida”gi Qonunida “kreativ iqtisodiyot – ijodiyot, 
intellektual qobilyat, shuningdek, innovatsiyalarga hamda texnologiyalarga asoslangan inson salohiyati 
natijasida iqtisodiy qimmatga ega bo‘lgan tovarlarni (ishlarni, xizmatlarni) yaratishga qaratilgan iqtisodiyot 
tarmog‘idir”6 deb belgilab qo‘yilgan.

O‘zbekiston Respublikasining “Turizm to‘g‘risida”gi yangi tahrirda qabul qilingan Qonunida turizm 
tushunchasiga quyidagi tarzda ta’rif berilgan: “Jismoniy shaxsning vaqtincha bo‘lish mamlakatidagi (joyidagi) 
manbalardan daromad olish bilan bog‘liq bo‘lgan faoliyat bilan shug‘ullanmagan holda doimiy yashash joyidan 
jo‘nab ketishi (sayohat qilishi)”7.  Qonunda turizmga berilgan ta’rifda turizm faoliyatining asosiy huquqiy va 
iqtisodiy chegaralari aniq belgilangan. Qonundagi ta’rif turizmni, mehnat emas, vaqtinchalik va tijoratdan xoli 
sayohat sifatida belgilaydi, jismoniy shaxsning shaxsiy ehtiyojlarini qondirishga qaratilgan faoliyat deb tan 
oladi va turistik xizmatlar bozoridagi huquqiy munosabatlarni aniqlash uchun asos bo‘ladi. Ushbu ta’rif xalqaro 
standartlarga mos va ilmiy jihatdan to‘liq sharhlangan bo‘lib, turizm faoliyatini huquqiy va iqtisodiy tartibga 
solishda muhim manba hisoblanadi.

Hozirgi paytda turizm ta’rifiga turli xil yondashuvlar mavjud bo‘lib, jumladan V.I.Azar bu tushunchani 
“Turizmga alohida bir davlat milliy xo‘jaligi chegaralarida yoki jahon xo‘jaligi miqyosidagi muayyan unsurlar 
o‘rtasidagi turli aloqalari mavjud bo‘lgan yirik iqtisodiy tizim sifatida qarash lozim”8 deb ta’riflaydi.  Azar turizmni 
alohida sektor sifatida emas, balki yirik iqtisodiy tizim sifatida baholaydi. V.I.Azar turizmga, faqat iste’molchi 
nuqtai nazaridan emas, balki yirik iqtisodiy tizim sifatida yondashadi. Ushbu tizim milliy va xalqaro darajadagi 
iqtisodiy, xizmat ko‘rsatuvchi va ijtimoiy unsurlar o‘rtasidagi bog‘liqlik asosida shakllanadi. Turizm kompleks 
iqtisodiy mexanizm sifatida, mamlakat iqtisodiyotining qator tarmoqlariga ta’sir qiluvchi strategik soha sifatida 
e’tirof etiladi.

N.I.Kabushkin ham turizmni “insonning sayohat davomida yuzaga keladigan  munosabatlar majmui va 
o‘zaro aloqa hamda xodisalar butunligi”9 sifatida ta’riflab, yuqorida keltirilgan fikrga yaqin ta’rif beradi.  Kabushkin 
turizmni faqat harakat, sayohat yoki xizmatlar to‘plami deb emas, balki insonlar o‘rtasida shakllanadigan ijtimoiy, 
madaniy va iqtisodiy munosabatlar majmui sifatida ta’riflaydi. N.I.Kabushkin turizmni, insonning sayohat 
davomida kirishadigan munosabatlar va xodisalar tizimi sifatida baholaydi. U turizm – bu faqat geografik harakat 
emas, balki ijtimoiy, madaniy va shaxsiy munosabatlar jarayoni ekanligini ta’kidlaydi. Uning yondashuvi turizmni 
shaxsning tajriba, muloqot va rivojlanish maydoni sifatida ko‘radi.

Yangi O‘zbekistonda turizm sohasini innovatsion rivojlantirish ilmiy maktabining asosichisi I.S.Tuxliev o‘z 
tadqiqot ishlarida “Turizm bu turistlar tomonidan amalga oshiriluvchi, aniq belgilangan turistik maqsadlarga 
ega ommaviy sayohatlar turi bo‘lib, turistning faoliyati va bunday sayohatlarni uyushtirish va amalga oshirish 
bo‘yicha maxsus xizmat ko‘rsatuvchi tashkilotlardan iborat. Bunday maxsus xizmat ko‘rsatuvchi tashkilotlar 
faoliyati avvalambor turistik firmalar, mehmonxonalar va shu xizmatlar bilan bog‘liq bo‘lgan turli xil boshqa 
tarmoqlar tomonidan amalga oshiriladi”10 deya e’tirof etadi. Muallif ta’rifining boshida turizm, aniq maqsadli, 
turistlar tomonidan amalga oshiriladigan va ommaviy harakat shakli sifatida ko‘rsatiladi. Ya’ni, bu faqat bir 
shaxsning shaxsiy sayohati emas, balki turistik faoliyatning tashkil etilgan va yo‘naltirilgan shakli ekanligini 
ifodalaydi.

I.S. Tuxliev turizmga, maqsadli, ommaviy, tashkil etilgan sayohatlar tizimi sifatida, turistik faoliyat va uni 
qo‘llab-quvvatlovchi xizmat ko‘rsatuvchi tarmoqlarning kompleks tizimi sifatida hamda turizmning infratuzilmaviy, 
iqtisodiy va tashkilotchilik mexanizmlariga asoslangan soha sifatida yondashadi. Bu ta’rif, turizmni nafaqat inson 
harakati, balki bozor munosabatlari, xizmat ko‘rsatish sifati va innovatsion infratuzilma bilan bog‘liq iqtisodiy 
tizim sifatida tushunishga yordam beradi.

B.X.Turaev “Organizatsionno-ekonomicheskie mexanizmы regionalnogo turizma” nomli monografiyasida 
turizm tushunchasini bizning mamla-katimizda anchadan buyon sport va sog‘liqni mustahkamlash tushunchasi 
bilan birga idrok qilingani, ya’ni turizmni daromad keltiruvchi iqtisodiyotning tarmog‘i sifatida qaralmaganligini 
va bugungi sharoitda turizm nafaqat milliy iqtisodiyotning to‘laqonli tarmoqlararo majmuasi bo‘lishi lozim, balki 
ijtimoiy yo‘naltirilgan bozor iqtisodiyotining salmoqli element-laridan biri bo‘lishi kerak”11 deb hisoblaydi.

B.Sh.Safarov  nomzodlik dissertatsiyasida hozirgi paytda turizmga uch hildagi  umumiy ta’rif berilmoqda, 
degan fikrni keltiradi. Birinchisi, tor ma’nodagi ta’rif  bo‘lib, unga binoan bu tushuncha turistik korxonalar faoliyati 
bilan chegaralanadi. Ikkinchisi, bir yoqlama iste’molchiga qaratil-gan bo‘lib, bu ta’rifga asosan turizm faoliyati  

6	 Oʻzbekiston Respublikasining Qonuni, 03.10.2024 yildagi O‘RQ-970-son https://lex.uz/uz/docs/-7129258
7	 O‘zbekiston Respublikasining “turizm to‘g‘risida”gi qonun. Qonun hujjatlari ma'lumotlari milliy bazasi  Oʻzbekiston Respublikasi 

Prezidentining Farmoni, 13.08.2019 yildagi PF-5781-son https://lex.uz/uz/docs/-4474527?ONDATE=20.01.2024&ONDATE2=20.06.
2023&action=compare

8	 Азар В.И., Туманов C.Ю. Экономика туристского рынка. - М.: ИПКГ, 1998. – 239 с.
9	 Кабушкин Н.И. Менеджмент туризма: Учебник. 4е изд., стереотип. Мн.: Новое знание, 2004. – 409 с.
10	 I.S.Tuxliev va b. Turiza: nazariya va amaliyot. Darslik. T.: fan va texnologiyalar 2021 y.
11	 Тураев Б.Х.Организационно–экономические механизмы  регионального туризма.-Т.:Фан АНРУз.2009,- С7.

doimiy istiqomat qilish joyidan tashqarida va ishlab chiqarish tashvishlaridan xoli holatda xizmat va tovarlarni 
iste’mol qilish jarayoni sifatida tushuniladi. Uchinchisiga ko‘ra esa, turizm tushunchasi jamiyatda insonlarning 
istiqomat qilish joyidan tashqarida bo‘sh vaqtidan foydalanishi va buning uchun zarur bo‘lgan xizmat va tovarlar 
turlarini qayta ishlash shartlari bilan bog‘liq bo‘lgan munosabatlar majmuasini ifodalaydi12.

M.T.Alimovaning doktorlik dissertatsiyasida “Turizm – bu element-lari o‘zaro poliierarxik aloqalar va 
munosabatlar tizimi orqali bog‘lan-gan, pirovard natijalarga erishishda bevosita tashrif buyuruvchilarning 
ishtiroki bilan tavsiflanadigan, tarmoqlararo majmuaning ko‘p qirrali funksional tuzilmasi negizida shakllanadigan 
hamda tashqi muhit o‘zgarishiga yuqori ta’sirchanlikka ega ochiq murakkab ijtimoiy-iqtisodiy tizimdir”13 - degan 
fikr berilgan.

Bizningcha, turizm — bu insonning doimiy yashash va mehnat faoliyatiga bog‘liq bo‘lmagan holda, 
muayyan muddatga bir hududdan (tuman, shahar, mamlakat) boshqa hududga vaqtincha harakatlanishi va 
u еrdagi rekreatsion, madaniy-ma’rifiy, biznes, davolanish, ilmiy yoki shaxsiy maqsadlarda ishtirok etishi bilan 
tavsiflanadigan ijtimoiy-iqtisodiy faoliyat turidir. Ushbu jarayonda xizmatlar to‘plami turizm bozorida iqtisodiy 
tovar sifatida realizatsiya qilinadi va bevosita inson ehtiyojlarini qondirish hamda hududiy iqtisodiy rivojlanishga 
xizmat qiladi.

Turizm kreativ iqtisodiyotning asosiy yo‘nalishlaridan biri sifatida qaraladi (1-rasm). Madaniy meros 
ob’ektlari, festivallar, an’anaviy hunarmandchilik, gastronomiya kabi yo‘nalishlar kreativ turistik mahsulotlarni 
shakllantirish imkonini beradi. Bu esa nafaqat mahalliy iqtisodiyotni rivojlantiradi, balki milliy brendni ham 
shakllantiradi (1-rasm) .

1 -rasm. Kreativ turizmning integratsion imkoniyatlari14

X U L O S A  V A  T A K L I F L A R
Kreativ iqtisodiyot va turizm o‘zaro chambarchas bog‘liq bo‘lib, innovatsion yondashuvlar qo‘llanilganda 

yuqori iqtisodiy samaradorlikka erishish imkonini beradi. Ushbu sohalarda milliy strategik ustuvor yo‘nalishlarni 
belgilash, kadrlar salohiyatini rivojlantirish hamda zamonaviy infratuzilmani takomillashtirish muhim ahamiyat 
kasb etadi.

Kreativ turizm — an’anaviy ekskursiyalardan farqli ravishda, turistlarning faol ishtirokiga, shaxsiy tajriba 
orttirishiga asoslangan turizm turi hisoblanadi. Bunda turistlar passiv kuzatuvchi emas, balki jarayonning faol 
ishtirokchisi sifatida qatnashadi. Masalan, Rishtonda keramika yasash bo‘yicha mahorat darslarida ishtirok 
etish, Samarqandda palov tayyorlash yoki non yopish jarayonini o‘rganish, Qo‘qonda zardo‘zlik san’ati bo‘yicha 
amaliy mashg‘ulotlarda qatnashish kabi tajribalar turistlarga yanada chuqur taassurot qoldiradi.

Kreativ iqtisodiyot asosida turizmni rivojlantirish natijasida turistlarning madaniy tajribasi boyiydi, mahalliy 
hunarmandlar uchun qo‘shimcha daromad imkoniyatlari yaratiladi hamda turizm xizmatlarining diversifikatsiyasi 
ta’minlanadi. Ushbu yondashuv hududiy iqtisodiy rivojlanishning barqarorligini mustahkamlashga ham xizmat 
qiladi.

